
TURIZM SOHASIDA 
TRANSPORT XIZMATLARINING 
HOLATI

Xalimov Shaxboz Xalimovich 
i.f.f.d. dotsent v.b.
Samarqand iqtisodiyot va servis instituti 
e-mail: xalimovshaxboz8545@gmail.com 

Annotatsiya. Ushbu maqolada turizm sohasida transport xizmatlarining mavjud holati, tarmoqlararo integratsiya 
jarayonlari, transport infratuzilmasining rivojlanishi hamda turistik oqimlarning shakllanishiga ta’sir etuvchi omillar tizimli 
yondashuv asosida tahlil qilingan. Transport tizimining turizm industriyasidagi strategik o‘rni, logistika jarayonlarining 
raqamlashtirilishi, xizmatlar sifatining oshishi hamda ekologik barqarorlik tamoyillarining ahamiyati ilmiy asosda yoritiladi. 
Shuningdek, transport tarmoqlarining ijobiy va salbiy jihatlari, ularning turistik xizmatlar samaradorligi va hududlararo 
iqtisodiy faollikka ta’siri chuqur tahlil qilinadi. Natijalar turizm va transport tizimlari o‘rtasida barqaror muvozanatni 
ta’minlash bo‘yicha takliflarni ishlab chiqish imkonini yaratadi.

Kalit so‘zlar: Turizm, transport xizmatlari, logistika, transport infratuzilmasi, turistik oqimlar, transport tizimi, barqaror 
turizm, raqamlashtirish, ekologik yuklama, xavfsizlik standartlari, integratsiya, xizmatlar sifati.

Abstract. This article analyzes, through a systematic approach, the current state of transport services in the tourism 
sector, intersectoral integration processes, the development of transport infrastructure, and the factors influencing 
the formation of tourist flows. The strategic role of the transport system in the tourism industry, the digitalization of 
logistics processes, the improvement of service quality, and the importance of environmental sustainability principles 
are scientifically explained. In addition, the study provides an in-depth analysis of the positive and negative aspects 
of transport networks and their impact on the efficiency of tourism services and interregional economic activity. The 
results make it possible to develop recommendations aimed at ensuring a sustainable balance between the transport and 
tourism systems.

Keywords: tourism, transport services, logistics, transport infrastructure, tourist flows, transport system, sustainable 
tourism, digitalization, environmental load, safety standards, integration, service quality.

Аннотация. В данной статье системным подходом проанализированы текущее состояние транспортных услуг 
в сфере туризма, процессы межотраслевой интеграции, развитие транспортной инфраструктуры, а также 
факторы, влияющие на формирование туристских потоков. На научной основе раскрывается стратегическая роль 
транспортной системы в туристской индустрии, цифровизация логистических процессов, повышение качества 
услуг и значимость принципов экологической устойчивости. Кроме того, глубоко изучены положительные 
и отрицательные стороны транспортных сетей, их влияние на эффективность туристических услуг и 
межрегиональную экономическую активность. Полученные результаты позволяют разработать предложения по 
обеспечению устойчивого баланса между транспортной и туристической системами.

Ключевые слова: туризм, транспортные услуги, логистика, транспортная инфраструктура, туристские потоки, 
транспортная система, устойчивый туризм, цифровизация, экологическая нагрузка, стандарты безопасности, 
интеграция, качество услуг.



M U H A N D I S L I K  VA  I Q T I S O D I Y O T

195

2025-yil, dekabr.  № 12-son

K I R I S H
Turizm sanoati rivojlanishining barqarorligi transport infratuzilmasining sifat darajasi va tashish xizmatlarining 

funksional imkoniyatlari bilan bevosita bog‘liq sanaladi. Transport tizimi turistlarning geografik makonlar 
o‘rtasida erkin harakatlanishini ta’minlaydigan asosiy mexanizm bo‘lib, uning samaradorligi turistik oqimlarning 
hajmi, hududlararo integratsiya darajasi, turistik mahsulotning jozibadorligi va xizmatlar majmuasining sifat 
ko‘rsatkichlariga sezilarli ta’sir ko‘rsatadi. Zamonaviy sharoitda transport xizmatlarining turizm sektori bilan 
uyg‘unlashuvi strategik ahamiyat kasb etib, logistika jarayonlarining raqamlashtirilishi, tashish standartlarining 
optimallashtirilishi va xizmat ko‘rsatish madaniyatining yuksalishi turizm industriyasining raqobatbardoshligini 
belgilovchi asosiy omillardan biriga aylanmoqda.

Oʻzbekiston Respublikasi Prezidentining “Oʻzbekiston Respublikasida turizm infratuzilmasini yaxshilash 
va xorijiy turistlar oqimini yanada oshirishga qaratilgan qoʻshimcha chora-tadbirlar toʻgʻrisida”[1]gi Farmonida 
Mamlakatimiz hududlarida yangi turizm industriyasi obyektlarini koʻpaytirish orqali qulay sayohat qilish uchun 
zarur shart-sharoitlar yaratish, jahon bozorida milliy turizm mahsulotlarini faol targʻib qilishning zamonaviy 
mexanizmlarini joriy qilish, ichki turizm imkoniyatlarini yanada kengaytirish, transport logistikasidagi mavjud 
muammolarni hal etish, shuningdek, sohaga toʻgʻridan-toʻgʻri investitsiyalarni jalb qilish maqsad qilingan. 
Bundan tashqari, turizm sohasida transport xizmatlarini yaxshilash maqsadida dvigatel hajmi 2,4 litrdan kam 
boʻlmagan yuqori oʻtish qobiliyatiga ega transport vositalari import qilinayotganda bojxona boji va utilizatsiya 
yigʻimini amaldagi stavkaning 25 foizi miqdorida 3 yil muddatga boʻlib-boʻlib toʻlashga ruxsat etilga.

M A V Z U G A  O I D  A D A B I Y O T L A R  S H A R H I
Ushbu mavzuga oid ko‘plab xorijiy va mahalliy olimlarning tadqiqotlari tahlil qilindi. Xususan, Polina Kartsan 

“Transport Communication and Organization of Transport Services in the Tourism Sector”[2] nomli maqolasida 
“…Rossiya Federatsiyasining turizm va transport kompleksi past raqobatbardoshlik va nisbatan sust boshqaruv 
tizimi bilan xarakterlanadi. U asosan chiqish turizmi va yuqori daromadga ega aholiga yo‘naltirilgan bo‘lib, bu 
esa mamlakatning tashqi iqtisodiy balansida salbiy saldo oshishiga sabab bo‘ladi. Mavjud vaziyatning asosiy 
sabablaridan biri turistlarni tashishga oid tashkiliy-iqtisodiy boshqaruv mexanizmining yetarli darajada samarali 
emasligi va bu yo‘nalishda faoliyatlarning real muvofiqlashtirilmaganligidir. Bu kamchiliklar turistik tashuvlar 
uchun yuqori tariflar, turistik yo‘nalishlardagi xavfsizlik darajasining pastligi, transport xizmatlarining sifati yetarli 
emasligida namoyon bo‘ladi. Ushbu muammolarni bartaraf etish uchun turistik tashuvlarni tashkil etishda 
tashkiliy va iqtisodiy mexanizmni takomillashtirishga qaratilgan yangi yondashuvlar zarur.”, kabi fikrlarni 
bildirgan.

L.Gui va T.D.David “Critical aspects of the tourism-transport relationship” nomli maqolasida transport va 
turizm o‘rtasidagi o‘zaro bog‘liqlik keng turizm tizimining eng muhim tarkibiy munosabatlarini yoritib bergan. “…
odamlar turli masofalarga, turli vositalar orqali va turli maqsadlarda sayohat qiladilar; aynan transport ta’minoti 
ushbu harakatning markazida turadi.

Transportning turizm uchun ahamiyati quyidagilarda namoyon bo‘ladi:
a) u turistlarning kelib chiqish joyidan boriladigan manzilga ko‘chishini ta’minlaydi;
b) manzil hududi ichida harakatlanish vositasi bo‘lib xizmat qiladi, bu esa sayyohlarning hudud bo‘ylab 

kengroq tarqalishiga va natijada, odatda imkon bo‘lmagan hududlarga ham tashrif buyurishlariga zamin 
yaratadi.”[3], degan fikrni ilgari surgan.

I.Diana, I.Mariya va P.Eva-Kristina “The Environment, Tourist Transport and the Sustainable Development 
of Tourism”[4] nomli maqolasida tabiiy muhit, turistik transport va barqaror turizm rivojlanishi o‘rtasidagi 
murakkab o‘zaro bog‘liqliklar ilmiy asosda yoritilgan. Tadqiqotda tabiiy resurslarning turizm faoliyatiga 
ta’siri hamda turizmning atrof-muhitga ko‘rsatadigan aks ta’sirini statistik va matematik metodlar yordamida 
baholashga e’tibor qaratilib, tabiiy hududlar, xususan, milliy va tabiiy bog‘larda kuzatilayotgan ijobiy ekologik 
o‘zgarishlarning sayyohlar, ayniqsa xorijiy mehmonlar oqimini oshirishdagi o‘rta darajadagi ta’siri aniqlangan. 
Mualliflar Ruminiyada tabiiy va qo‘riqlanadigan hududlarni yanada faol targ‘ib qilish turizm oqimini kengaytirish 
va iqtisodiy samaradorlikni kuchaytirishning muhim yo‘nalishi ekanini ta’kidlaydi.

B.Sh.Safarov, N.E.Ibadullayev, M.I.Daminov va A.A.Karimovlarning “Turizmda transport xizmatlari”[5] 
nomli o‘quv qo‘llanmasida transport sohasining jadal sur’atlarda rivojlanishi, bevosita turizm sohasining 
barqaror o’sishiga to’g’ridan-to’g’ri ta’sir ko’rsatishi yoritib berilgan.

Tuxliyev, R.Hayitboyev, B.Sh.Safarov va G.R.Tursunovalarning “Turizm asoslari”[6] nomli darsligida 
turizm sohasida transport tizimlarining barcha turlari yagona maqsadni-tashish xizmatlarini ko’rsatishda 
sayohatchilarning ehtiyojlarini to’laqonli qondirishni amalga oshirishga qaratilganligi yoritib berilgan.

“Turistlarga transport xizmatlarini ko’rsatish, turistlarni νa ularning yuklarini bir joydan ikkinchi joyga 
mumkin qadar tez va qulay sharoitlarda tashish uchun mo’ljallangan xizmatlar majmui”[6], deb ta’riflanadi.

Olimlarning fikricha transport xizmatlari ko’rsatish qonun hujjatlari bilan mustahkamlangan huquqiy 
bazaga asoslanadi. Ushbu hujjatlar: 1) turli xalqaro transport tashkilotlari tomonidan; 2) mamlakatlarning milliy 
qonunchiligi doirasida; 3) yuk va yo’lovchi tashuvchilarning ichki qoidalari tarzida ishlab chiqilgan bo’ladi. 
Xalqaro turizmni amalga oshirishda transport xizmatlari ko’rsatishning turli jihatlariga alohida diqqat-e’tibor 
berish lozim. Sayohatlar sohasida xalqaro hamkorlik chegaralarining kengayishi bojxona, chegara va sanitariya 
nazoratini amalga oshirish me’yorlari va qoidalarini muttasil takomillashtirib borishni taqozo etadi.

T A D Q I Q O T  M E T O D O L O G I YA S I
Tadqiqot transport xizmatlari va turizm o‘rtasidagi o‘zaro bog‘liqlikni kompleks baholashga yo‘naltirildi. 

Metodologiya analitik-tahliliy yondashuv, solishtirma tahlil, me’yoriy-huquqiy tahlil, ekologik baholash 
yondashuvi va ilmiy adabiyotlar tahlili yondashuvlarga asoslandi.

Metodologiya transport xizmatlarining turizm sektoriga kompleks ta’sirini amaliy va nazariy jihatdan 
asoslash imkonini berdi.

Tahlil va natijalar Transport har qanday turistik mahsulot tarkibida asosiy o‘rin tutadi, sayohat va turistik 
safarlarning ajralmas bosqichi hisoblanadi. Transport turining to‘g‘ri tanlanishi safarning samaradorligiga va 
belgilangan maqsadga erishishga bevosita ta’sir ko‘rsatadi. Transport sohasi turizm faoliyatini shakllantirishda 
va turizmning yuqori daromadli iqtisodiy tarmoq sifatida rivojlanishida muhim ahamiyatga ega.

Jamiyatda ilmiy-texnik taraqqiyot natijasida insonni qisqa vaqt ichida dunyoning istalgan nuqtasiga yetkazib 
qo‘yishga qodir bo‘lgan transport vositalari (yuqori tezlikdagi poyezdlar, yo‘ltanlamas avtomobillar, chuqur suv 
transporti) yaratildi, shuningdek, transport xizmatlari sohasida yangi texnologiyalar joriy qilindi. Mijozlar uchun 
raqobat turli transport tuzilmalari o‘rtasida hamda har bir transport turi ichida tashuvchilar o‘rtasida kuchayib, 
yo‘lovchilarga ko‘rsatiladigan xizmatni takomillashtirish jarayoniga katta turtki berdi. Xizmat darajasining o‘sishi 
harakat tarkibining zamonaviy texnik jihozlanishi, qulay sayohat sharoitlarining tashkil etilishi, yo‘lovchilarning 
yo‘l davomida dam olishini ta’minlash, ularga individual ovqatlanish xizmatlarining ko‘rsatilishi, transport 
kompaniyalarining doimiy mijozlari uchun sodiqlik dasturlarini rivojlantirishda namoyon bo‘lmoqda.

Turizm sohasida transport xizmatlarining holati bir qator tizimli omillar bilan belgilanadi. Avvalo, xalqaro va 
ichki transport tarmoqlarining integratsiya darajasi, logistika infratuzilmasining rivojlanganlik holati, yo‘lovchilarni 
tashish jarayonida qo‘llanilayotgan texnologik yechimlar, xizmatlarning diversifikatsiyalash darajasi hamda 
xavfsizlik standartlarining qo‘llanishi ushbu sohaning umumiy sifat ko‘rsatkichlarini belgilaydi. Shu bilan birga, 
raqamli texnologiyalar asosida yo‘lovchi oqimlarini monitoring qilish, onlayn chiptalar tizimi, avtomatlashtirilgan 
marshrut boshqaruvi va ekologik transport vositalaridan foydalanish turizmning barqaror rivojlanishiga 
xizmat qilmoqda. Transport xizmatlarining takomillashuvi turistlarga yo‘l bosish vaqtini qisqartirish, qulaylik 
darajasini oshirish, marshrutlarning moslashuvchanligini ta’minlash va turistik hududlarga kirish imkoniyatlarini 
kengaytirish orqali turizm industriyasining iqtisodiy samaradorligini oshiradi.

Transport tizimining samarali faoliyati barqaror turizm konsepsiyasining amaliyotda to‘liq ro‘yobga 
chiqishida muhim omildir. Xavfsiz, ekologik toza va energiya tejamkor transport vositalaridan foydalanish 
atrof-muhitga salbiy ta’sirni kamaytiradi, turistik hududlarning ekologik barqarorligini ta’minlaydi hamda 
mahalliy infratuzilmaning samarali ekspluatatsiyasiga imkon yaratadi. Shuningdek, transport xizmatlarining 
turizm bilan integratsiyasi hududlar iqtisodiyotini rivojlantirish, yangi ish o‘rinlari yaratish, logistika tarmoqlarini 
modernizatsiya qilish va turistik mahsulotning global bozorlar uchun ochiqligini ta’minlashda asosiy omil sifatida 
maydonga chiqadi.

1-jadval. Transportning turizm sohasiga ta’siri1

Ijobiy ta’sirlar Salbiy ta’sirlar

Turistik hududlarga kirish imkoniyatini kengaytiradi. Transport oqimlari ortishi ekologik yuklamani kuchaytiradi.

Sayyohlar uchun qulaylik va harakatlanish tezligini 
ta’minlaydi.

Yo‘lovchi oqimi ko‘payishi infratuzilmaga ortiqcha bosim 
yuklaydi.

Turistik oqimlar hajmini oshiradi va hududlarning iqtisodiy 
faolligini kuchaytiradi.

Transport shovqini va tirbandliklar turistik muhit sifati 
pasayishiga olib keladi.

Hududlararo logistika integratsiyasini mustahkamlaydi. Transport vositalarining eskirganligi xizmat sifatini 
pasaytirishi mumkin.

Turizm mahsulotining jozibadorligini oshiruvchi qo‘shimcha 
xizmatlar yaratadi.

Transport xavfsizligi bilan bog‘liq tavakkalchiliklar turizmga 
salbiy ta’sir ko‘rsatadi.

1	  Muallif ishlanmasi 

Jadvaldan ko‘rinadiki, transport tizimi turizm sohasining rivojlanishi uchun strategik ahamiyatga ega 
bo‘lib, turistik oqimlarni kengaytirish, hududlarning o‘zaro bog‘liqligini kuchaytirish va xizmatlar sifatini 
yaxshilash orqali iqtisodiy faollikning oshishiga xizmat qiladi. Shu bilan birga, transportning intensivlashuvi 
ekologik yuklama ortishi, infratuzilma quvvatining qisqarishi va transport xavfsizligiga oid cheklovlar shaklida 
turizm sektoriga ma’lum salbiy ta’sirlarni ham yuzaga keltiradi. Shuning uchun turizm va transport tizimlari 
o‘rtasidagi muvozanatni saqlash, ekologik barqaror transport vositalaridan foydalanish, infratuzilmani tizimli 
modernizatsiya qilish va xizmatlar sifati ustuvorligini ta’minlash barqaror turizm rivojlanishining muhim sharti 
bo‘lib qoladi.

1-rasm. Barcha transport turlari bo‘yicha yo‘lovchi tashish va yo‘lovchi aylanmasining hajmi, o‘sishi (kamayishi) 
(yanvar-dekabr)

“2024 yilning yanvar-dekabr oylarida havo transporti (aviatransport)da kelgan sayyohlar 1 378,9 ming 
kishini (17,3 %), temir yo‘l orqali kelganlar – 97,8 ming kishini (1,2 %), avtomobil transportida kelganlar – 166,4 
ming kishini (2,1 %) tashkil etgan. Sayyohlarning eng ko‘p qismi, ya’ni 6 314,9 ming nafari (79,4 %) chegarani 
piyoda kesib o‘tgan”[7].

2-rasm. Avtomobil transportida yo‘lovchi tashish va yo‘lovchi aylanmasi hajmi, o‘sishi (kamayishi) (yanvar-dekabr)

“2024-yilning yanvar-dekabr oylari yakuniga ko‘ra avtomobil transportida jami 6 582,6 mln yo‘lovchi 
tashilib, 2023-yilga nisbatan o‘sish sur’ati 104,6 % ni tashkil etdi. 2023-yilda tashilgan yo‘lovchilar soni 6 292,7 
mln yo‘lovchini tashkil etib, 2022-yilga nisbatan o‘sish sur’ati 103,3 % dan iborat bo‘lgan. 2022-yilda 103,0 % 

ni, 2021-yilda 112,7 % ni tashkil etdi. 2020 yil esa ushbu ko‘rsatkich bo‘yicha 11,3 % ga kamayish qayd etildi. 
2024-yilning yanvar-dekabr oylari yakuniga ko‘ra, avtomobil transportining yo‘lovchi aylanmasi hajmi 139 531,5 
mln yo‘lovchi-km (2023-yilga nisbatan 103,7 %), 2023-yilda esa 134 504,7 mln yo‘lovchi-km (102,7 %), 2022-
yilda 131 012,4 mln yo‘lovchi-km (102,5 %), 2021-yilda 127 871,6 mln yo‘lovchikm (113,0 %), 2020-yilda 113 
198,2 mln yo‘lovchi-km (8,8 % ga kamayish) qayd etildi”[8].

3-rasm. Temir yo‘l transportida jo‘natilgan yo‘lovchilar va yo‘lovchi aylanmasi hajmi, o‘sishi (kamayishi) (yanvar-
dekabr, % da)

“2024-yilning yanvar-dekabr oylarida temir yo‘l transportida jami 9,8 mln yo‘lovchi jo‘natilgan bo‘lib, 2023-
yilga nisbatan 1,8 % o‘sishi qayd etildi. 2020-yilda pandemiya sababli yo‘lovchilar sonining keskin pasayishi 
qayd etilgan (73,1 % ga). 2024-yilning yanvar-dekabr oylari davomida temir yo‘l transporti yo‘lovchi aylanmasi 
hajmi 4 077,9 mln yo‘lovchi-km (2023 yilga nisbatan o‘sish sur’ati 104,5 %), 2023-yilda – 3 903,7 mln 
yo‘lovchi-km (o‘sish sur’ati 110,0 %), 2022-yilda 3 549,4 mln yo‘lovchi-km (113,4 %), 2021-yilda 3 130,2 mln 
yo‘lovchi-km (174,4 %), 2020-yilda – 1 794,9 mln yo‘lovchi-km (59,1 % ga kamayish)ni tashkil etgan”[8].

4-rasm. Havo transportida jo‘natilgan yo‘lovchilar va yo‘lovchi aylanmasining hajmi, o‘sishi (kamayishi) (yanvar-
dekabr)

“2024-yilning yanvar-dekabr oylarida havo transporti orqali jami 6,0 mln yo‘lovchi jo‘natilgan bo‘lib, 2023-
yilga nisbatan 14,9 % ga o‘sish qayd etildi. 2023-yilda umumiy jo‘natilgan yo‘lovchilar soni 5,3 mln yo‘lovchini 
tashkil etib, 2022-yilga nisbatan 1,3 marta o‘sish qayd etildi. 2022-yilda 4,1 mln yo‘lovchi (1,4 marta o‘sish), 

2021-yilda – 3,0 mln yo‘lovchi (3,4 marta o‘sish), aksincha 2020-yilda esa – 0,9 mln yo‘lovchi (73,2 % ga 
kamayish) qayd etildi. 2024-yilning yanvar-dekabr oylari yakuniga ko‘ra havo transportida yo‘lovchi aylanmasi 
hajmi 17 021,9 mln yo‘lovchi-km (2023 yilga nisbatan 123,4 %), 2023-yilda 13 792,4 mln yo‘lovchi-km (1,3 
marta o‘sish), 2022-yilda 10 905,4 mln yo‘lovchikm (2,1 marta o‘sish), 2021-yilda 5 258,8 mln yo‘lovchi-km (1,7 
marta o‘sish)ni tashkil etdi. 2020 yilda esa ushbu ko‘rsatkich 3 013,8 mln yo‘lovchi-km (72,6 % ga kamayish) 
qayd etildi”[8].

X U L O S A  V A  T A K L I F L A R
Tadqiqot natijalari turizm sohasida transport xizmatlarining samaradorligi turistik mahsulotning 

jozibadorligi, hududlararo integratsiya va logistika tizimining rivojlanishiga bevosita ta’sir etishini ko‘rsatadi. 
Transport tarmoqlarining modernizatsiyalashuvi, xizmat ko‘rsatish standartlarining takomillashuvi va raqamli 
texnologiyalarning keng joriy etilishi turizm industriyasining raqobatbardoshligini oshiruvchi asosiy omil sifatida 
shakllangan. Shu bilan birga, transport tizimida mavjud cheklovlar — ekologik yuklama, tirbandliklar, eskirgan 
transport parki va xavfsizlik standartlarining yetarli emasligi — turistik xizmatlar sifatiga salbiy ta’sir ko‘rsatishi 
qayd etildi. Shuning uchun transport va turizm tizimlarining uyg‘un rivojlanishi barqaror turizm siyosatining 
ajralmas tarkibiy qismi bo‘lib qoladi.

Yuqoridagilardan kelib chiqib quyidagi takliflar ishlab chiqilgan:
Birinchidan, transport infratuzilmasini bosqichma-bosqich modernizatsiya qilish, ayniqsa turistik hududlarda 

yo‘lovchi tashish quvvatini oshirish bo‘yicha kompleks dasturlarni kengaytirish;
Ikkinchidan, ekologik toza transport vositalaridan foydalanishni rag‘batlantirish, shaharlar va turistik 

markazlar o‘rtasida “yashil transport yo‘laklari”ni joriy etish;
Uchinchidan, turistik transport xizmatlarini raqamlashtirish darajasini oshirish, bitta integratsiyalashgan 

platformada chipta sotish, marshrut rejalashtirish va monitoring tizimlarini yo‘lga qo‘yish;
To‘rtinchidan, transport xizmatlari sifati bo‘yicha yagona standartlarni ishlab chiqish, xizmat ko‘rsatish 

madaniyatini oshirish hamda malakali kadrlar tayyorlash tizimini takomillashtirish;

